
                                                                 f.e.n. A.İ.Əliyeva-Kəngərli
    
    Azərbaycan Milli Elmlər Akademiyasının Mərkəzi Elmi Kitabxanası (MEK) 80 illik fəaliyyəti dövründə ölkəmizin ən iri kitabxana-informasiya müəssisələrindən birinə çevrilərək elmimizin inkişafında, elmi kadrlarımızın yetişdirilməsində əvəzsiz rol oynamışdır. AMEA-nın əsas struktur vahidlərindən olan Mərkəzi Elmi Kitabxana EA sistemində və digər elmi müəssisələrdə aparılan elmi tədqiqatların analitik-informasiya təminatı, kitabxanaşünaslıq, biblioqrafiyaşünaslıq, kitabşünaslıq, kitabxana fondlarının konser-vasiyası və bərpası, kitabxana-biblioqrafiya proseslərinin avtomatlaşdırılması, müasir informasiya texnologiyalarının istifadəsi və tətbiqi sahələrində fəaliyyət göstərən elmi müəssisədir. Bununla yanaşı, MEA sisteminin baş kitabxanası olub Akademiyanın elmi–tədqiqat müəssisələrinin kitabxanaları ilə əlaqələndirilmiş şəkildə oxuculara kitabxana-biblioqrafiya və informasiya xidməti göstərən universal elmi kitabxanadır. 
    AMEA Mərkəzi Elmi Kitabxanası Azərbaycanın görkəmli ziyalıları N.Nərimanov, Ə. Haqverdiyev, T.Şahbazi, H.Zeynallı və başqalarının təşəbbüsü və yaxından köməyi ilə 1923-cü ildə təşkil edilmiş «Azərbaycanı Tədqiq və Tətəbbö Cəmiyyəti»nin nəzdində yaradılmışdır.
    1924-cü ildə Cəmiyyətin nəzdində yaradılan «Biblioqrafiya bürosu» MEK-ın təşəkkülü üçün ilkin baza olmuşdur. 1925-ci ildə Cəmiyyətin ilk iclaslarının birində kitabxananın yaradılması haqqında məsələ qaldırılır, qərar qəbul edilir və Elmi kitabxana rəsmi fəaliyyətə başlayır. Kitabxananın ilk rəhbəri Hənəfi Zeynallı olmuşdur. Daha sonra kitabxanaya müxtəlif illərdə S.M. Yəhyazadə, Y.İ. Tahirov, N.F. Axundov, R.A. Kazımov, M.M. Həsənova, E.T. Əfəndiyev rəhbərlik etmişlər. Hazırda Mərkəzi Elmi Kitabxananın direktoru filologiya elmləri namizədi Aybəniz Əliyeva-Kəngərlidir.
    1928-ci ildə Kitabxanada işin yaxşılaşdırılması məqsədilə «Azərbaycanı Tədqiq və Tətəbbö» Cəmiyyəti»ndə Kitabxana komissiyası yaradılır. Komissiyanın tərkibində kitabxananın işində yaxından iştirak edən görkəmli alim və ictimai xadimlər: Q. Sultanov (komissiyanın sədri), Q.S. Qubaydulin, A.R.Zifeldt və başqaları fəaliyyət göstərmişlər. 1933-cü ildən həmin komissiyanın sədri SSRİ EA müxbir-üzvü K. A. Krasusski olmuşdur.
    1929-cu ildə Azərbaycan Dövlət Elmi-tədqiqat İnstiututu təşkil edilir. Bu zaman Kitabxana da inkişaf edir, xidmət sahələrini genişləndirir, ədəbiyyat fondlarını elmi tədqiqatların aparılması ücün vacib olan ədəbiyyatla komplektləşdirir. 1933-cü ildə həmin İnstitutun əsasında SSRİ EA Zaqafqaziya filialının Azərbaycan bölməsi yaradılır, elmi kitabxana həmin elmi müəssisədə öz fəaliyyətini davam etdirir. 
    30-cu illərdə ədəbiyyat mübadiləsini təşkil etmək məqsədilə xüsusi fond yaradılır. 1934-cü ildən Kitabxana keçmiş İttifaqın və dünyanın onlarla xarici ölkələrin 110, 1935-ci ildən isə 150-dən artıq elmi idarəsi, təşkilatları, iri kitabxanaları və b. ilə mübadilə aparır. 
    1935-ci ildə SSRİ EA Zaqafqaziya filialının bölməsi SSRİ EA Azərbaycan filialına çevrilir. Bu dövrdən etibarən elmi işlərin artması Elmi-Tədqiqat İnstitutları nəzdində də xüsusi elmi kitabxanaların təşkil edilməsini zəruri etdi. 1935-1944-cı illər ərzində tədqiqat institutlarının nəzdində 18 ixtisaslaşdırılmış kitabxanalar fəaliyyətə başlayır ki, bunların da fəaliyyətinə rəhbərlik Mərkəzi Elmi Kitabxanaya həvalə edilir. Bu dövrdə Kitabxananın fondu surətlə zənginləşmiş və 180 min nüsxəyə çatmışdı ki, bunlardan da 2500-dən artıq nüsxəsi 40-dan çox xarici ölkə ilə aparılan kitab mübadiləsi yolu ilə əldə edilmişdi.
    1945-ci ildə Azərbaycanda müstəqil Elmlər Akademiyasının yaradılması ilə əlaqədar Mərkəzi Elmi Kitabxananın tarixində yeni inkişaf mərhələsi başlanır. Belə ki, Kitabxanaya bütün keçmiş Sovet İttifaqında nəşr olunan ədəbiyyatın məcburi pullu nüsxəsini əldə etmək səlahiyyəti verilir, məlumat-biblioqrafiya işinin yaxşılaşdırılması istiqamətində iş aparılır, 1947-ci ildən yeni daxil olan ədəbiyyatın bülletenləri tərtib edilir, elmi-tədqiqat institutlarına və alimlərə göndərilir və s. 
    1951-ci ildə kitabxananın fondunu 500 min nüsxə azərbaycan, rus və xarici dillərdə köhnə çap, nadir və müstəsna əhəmiyyətli nəşr əsərləri təşkil edirdi.
    Həmin ildə Azərbaycan EA Rəyasət Heyətinin qərarı ilə ETİ kitabxana şəbəkəsinin fəaliyyətini əlaqələndirmək və onlara rəhbərlik etmək məqsədilə Kitabxana Şurası yaradılır. Şuranın tərkibinə Azərbaycanın görkəmli alimlərindən A.İ.Qarayev (sədr), M.F.Nağıyev, S.A.Əzizbəyov, F.A.Məlikov, Q.A.Əlizadə F.A. Qaşqay, V.R.Volobuyev, V.Y.Xain və kitabxananın o zamankı direktoru Y.İ.Tahirov üzv seçilirlər. Şura üzvlərinin MEK-ın və şəbəkə kitabxanalarının fəaliyyətinin yaxşılaşdırılmasında, fondların komplektləşdirilməsi, biblioqrafik göstəricilərin nəşri, oxuculara xidmət mədəniyyətinin yüksəldilməsində və s. böyük xidmətləri olmuşdur.
    1956-cı ildən etibarən Kitabxana özünün beynəlxalq əlaqələrini genişləndirir və dünyanın 50 ölkəsinin 570-dən çox elmi müəssisə və kitabxanası ilə ədəbiyyatın mübadiləsini aparır. 1959-cu ildə 600000-dən çox, o cümlədən 145000 nüsxə xarici ədəbiyyat fondlarına malik olan Kitabxana müstəqil mübadilə aparmaq səlahiyyətinə sahib oldu. Buna qədər mübadilə mərkəzləşmə yolu ilə keçmiş SSRİ EA kitabxanası vasitəsilə aparılırdı. 
    1967-ci ilin əvvəllərində Kitabxananın Akademiya şəhərciyinə köçürülməsi ilə onun yeni «Nizamnamə»si, strukturu, elmi-metodiki Şurası təsdiq edilmiş, yeni oxu zalları açılmış, oxuculara xidmət işində mütərəqqi iş üsulları tətbiq edilməyə başlanmışdır.
    1972-ci ildə MEA Mərkəzləşdirilmiş Kitabxana Sistemi yaradılmışdır. 1978-ci ildən MEK respublika miqyasında təbiət və dəqiq elmləri üzrə əsas depozitar kitabsaxlayıcı kimi fəaliyyət göstərir. 1984-cü ildən Kitabxana respublikamızda nəşr edilmiş çap məhsullarının pulsuz məcburi nüsxəsini almağa başlayır.
    Respublikamızda elmin inkişafında mühüm rol oynayan Kitabxananın fəaliyyəti bütün dövrlərdə EA rəhbərliyinin diqqət mərkəzində olmuşdur. Müxtəlif illərdə (1987, 1998) EA Rəyasət Heyəti kitabxananın fəaliyyətinin yaxşılaşdırılması ilə bağlı qərarlar qəbul etmişdir. Burada Kitabxananın gələcək inkişaf istiqamətində aparılan işlərdə mövcud çatışmazlıqların aradan götürülməsi ilə bağlı konkret tədbirlərin həyata kecirilməsinə qərar verilmişdir.
    2000-ci ildən Mərkəzi Elmi Kitabxananın fəaliyyəti infomasiyalaşdırma prinsipləri ilə əlaqədar hərtərəfli inkişaf edir və genişlənir. Son illər AMEA-nın fəaliyyətində keçirilən islahatlarla bağlı MEK-ın da fəaliyyətində əsaslı dəyişikliklər baş vermişdir. 
    2003-cü ildə Mərkəzi Elmi Kitabxanaya elmi müəssisəstatusu verilmişdir. Bununla əlaqədar MEK-ın strukturu təkmilləşmiş, yeni «Kitabxana proseslərinin avtomatlaşdırılması» şöbəsi yaradılmış, kitabxananın müasir kompüter texnologiyası ilə təchiz edilməsinə başlanılmış, elektron kataloqun və elektron kitabxananın yaradılmasının əsası qoyulmuş, MEK-ın Web-saytı yaradılmış, oxuculara xidmət işində müasir informasiya texnologiyalarından, o cümlədən, İNTERNET şəbəkəsindən istifadə edilməsində müəyyən nailiyyətlər qazanılmış, Kitabxana Azərbaycan Kitabxana-İnformasiya Konsorsiumuna daxil olmuş, EBSCO elektron məlumat bazasından 40000 adda xarici tammətnli elmi jurnaldan İnternet vasitəsilə istifadə etmək imkanı əldə etmiş, buraya informasiya texnologiyaları ilə iş təcrübəsini mənimsəmiş yeni kadrlar cəlb edilmişdir, aspirantura xətti ilə elmi kadrların hazırlanması istiqamətində iş aparılır.
    Hazırda ölkəmizdə təbiətşünaslıq, sosial-iqtisadi, siyasi, humanitar və texniki elm sahələri üzrə ən iri elmi kitabxana sayılan AMEA-nın Mərkəzi Elmi Kitabxanası dünya xalqlarının 50 dildə nəşr edilmiş 3 milyondan artıq elmi ədəbiyyatı əhatə edən informasiya fonduna malik olub, 30 mindən artıq oxucuya xidmət göstərir. 
    Azərbaycan, rus, türk, fars, ərəb, ingilis, alman, fransız və b. dillərdə olan fondların xronoloji əhatəsi XII-XX əsrlərə aid olduğundan çox zəngindir. 
    Həcmi 100.000 artıq olan Azərbaycan dilində ədəbiyyat fonduna Azərbaycan şifahi xalq ədəbiyyatı materialları, XII-XX əsr Azərbaycan klassikləri: Nizami Gəncəvi, İmadəddin Nəsimi, Məhəmməd Füzuli, Mirzə Fətəli Axundov, Mirzə Ələkbər Sabir, Cəlil Məmmədquluzadə, Cəfər Cabbarlı, Məmməd Səid Ordubadi, Səməd Vurğun və b. əsərləri, tarixə, ədəbiyyata, incəsənətə dair elmi-tədqiqat əsərləri, müxtəlif arayış-məlumat nəşrlərindən, xarici ölkələrin klassiklərinin tərcümə əsərləri daxildir. Fondun ən qiymətli və zəngin bölməsi XIX əsrin sonu XX əsrin əvvəllərində Azərbaycanda nəşr olunmuş ədəbiyyatı əhatə edir. Bu fond nəinki Azərbaycan, həmçinin şərq xalqlarının ədəbiyyatı, tarixi və mədəniyyətinin öyrənilməsi üçün əhəmiyyətlidir. Burada Ü.Hacıbəyovun musiqi əsərlərinin ilk nəşrləri, dünya və rus ədəbiyyatından ilk tərcümələr (C.Zeydan "Ərmənusə", "Əzra və Qureyş", V.Şekspirin "Otello", A.Puşkinin "Kapitan qızı" və s.), ilk milli dərslik nümunələri, xüsusi tarixi dəyəri olan keçmiş illərin dövri mətbuatı və s. saxlanılır. Fondun nadir nəşrlərindən N.Nərimanov "Sərf nəfun" (1899), S.C. Ərdəbilski "Həqiqət-aləm" (Bakı,1903), Ə. Məqsudi "Səfahiyyə" (Kazan, 1914), Ə. Haqverdiyev "Ağa Məhəmməd şah Qacar" (Bakı, 1912) və s. göstərmək olar. Burada XIX əsrin sonunda XX əsrin əvvəllərində S.Ünsizadənin "Ziya", Cəlal və Kamal Ünsizadələrin "Kəşkül", C.Məmmədquluzadə və Ö.F. Nemanzadənin "Qeyrət", H.Z.Tagıyevin "Kaspi", N.B.Vəzirovun "Səda", Orucov qardaşları və b. nəşriyyatların çap məhsulları mühafizə edilir.c
    Rus dilində ədəbiyyat fondunun həcmi 2 mln. yaxındır və XVIII əsrdən başlayaraq hazırkı dövrə kimi müxtəlif elmlərə aid ədəbiyyatı əhatə edir. Burada rus dilində folklor materialları, xüsusilə qafqazşünaslığa dair zəngin kolleksiyalar («Aktı, sobrannıe Kavkazskoy arxeoloqiçeskoy komissiey», «Sbornik materialov dlə opisaniə mestnostey i plemen Kavkaza», «Kavkazskiy sbornik», «İzvestiə Kavkazskoqo muzeə»), qafqazşünas Y.Q Lopatinskinin topladığı əsərlər, İmperator Akademiyasının, müxtəlif elmi cəmiyyətlərin, Rusiya və MDB respublikaları EA-larının, elmi tədqiqat idarələri və universitetlərinin nəşrləri mühafizə edilir. Fondun nadir nəşrlərini rus klassikləri A.S.Puşkinin, M.Y.Lermontovun, İ.Panayevin, N.Nekrasovun, M.Saltıkov-Şedrinin, S.Turgenevin, A.Çexovun, İ.Qoqolun və s.əsərləri təşkil edir. MEK-ya bağışlanmış şəxsi kitab kolleksiyaları, XIX əsrin əvvəllərinə aid «Baku», «Bakineü» «Bakinskie qubernskie vedomosti» «Şuşinskaə ciznğ» və s.bu kimi surəti çıxarılmış mətbuat nümunələri, sovet dövrünə qədərki rus dövri mətbuatı, ensiklopedik nəşrlər, lüğətlər və s. bu fondda saxlanılır.
    Qərbi Avropa dillərində ədəbiyyat fondu XV-XVIII əsrlərdən müasir dövrə qədər nəşr olunan ədəbiyyatla zəngindir. Burada Kantın, Volterin külliyatları, Yunanıstan, Roma, Bizans, Antik ədəbiyyat müəlliflərinin, Qərbi Avropa klassiklərinin əsərləri saxlanılır. Məşhur xarici səyyah və alimlərin Şərq, Qafqaz, Avropa ölkələri haqqında qiymətli əsərləri, incəsənətə dair toplular, reproduksiyalar, xüsusilə Rafaelin, dünyanın incəsənət ocaqlarında mühafizə olunan əsərlərinin çoxcildli reproduksiyaları (XIX əsrin fransız və alman nəşrləri), 1854-cu ildən indiyə qədər Fransa EA-nın dövri mətbuat əsərləri, təbiət və texniki elmlərə dair xarici kitablar, ensiklopedik nəşrlər, EA-nın profilinə müvafiq olaraq komplektləşdirilmiş elmi əsərlər və jurnallar saxlanılır. Bundan başqa burada 22 cildlik «Dünya ensiklopediyası», «Dağlıq Qarbağda gedən yeddi illik müharibə» (ABŞ, Nyu-York), U.Nərmin və U.S. Nevzatın «Dədə-Qorqud» (Rumıniya), E.Mitaqın « Azərbaycana olan səyahətim», « Əliağa Vahidin seçilmiş, tərcümə olunmuş azəri əsəri», «Sabirin seçilmiş şerləri; Hop-hopnamə» (Almaniya, Berlin), L.Qmelinin qeyri-üzvi kimyaya aid 734 cildlik «Məlumat kitabı», Z.Freydin əsərləri, dünya muzeyləri haqqında və s. Həcmi 65 000 nüsxədən artıq olan bu fond qiymətli nəşrlərlə zəngindir. 
    Şərq dillərində ədəbiyyat fondu mütəxəssislər üçün qiymətli və əvəzsiz məxəzlərdən biridir və nadir kitabların sayına görə MEK-in ən diqqətə layiq xəzinələrdən biridir. Burada Şərqə aid nadir elmi kitablar, məcmuələr, dövrü mətbuat nüsxələri, həmçinin arxiv fondu mühafizə olunur. Şərq ədəbiyyatı fondu həmçinin Şərq xalqlarının qədim və yeni tarixi, mənbəşünaslıq, dilçilik, ədəbiyyatşünaslıq, incəsənətə dair nəşrlərdən, alim-səyyahların əsərlərindən ibarətdir. Burada Nizamişünaslığın banilərindən biri olan şərqşünas V.E.Bertelsin, islam və ərəb ölkələrinin orta əsrlər tarixi üzrə mütəxəssisi Y.A.Belyayevin və şərqşünas alim B.N.Zaxoderin şəxsi kitab kolleksiyaları qorunub saxanılır. Bundan başqa Türkiyə, İran, İraq, Misir, Suriya, SƏK, Almaniya və b. ölkələrdən mübadilə yolu ilə alınmış qiymətli kitablar toplanmışdır: Tərbiyyətin «Daneşməndane-Azərbaycan», Xoca Nəsirəddin Tusinin risalələri, Məhəmməd Hüseyn Xətib Təbrizinin 5 cildlik «Burhane qate», M.Müdərrisin 8 cildlik «Reyhanə tul ədəb», Ələkbər Dehxodanın «Lüğətnamə»si, Caminin «Divani», İbn Sinanın «Ən-Nicat», İbn əl-Əsirin 13 cildlik «Əl-Kamil Ait-tarix», Yaqut Həməvinin 6 cildlik «Kitabu Mucəm əl-budən» və «Mucəm-əl-udabə» kimi çoxcildli əsərlərini, ət-Təbərinin 8 cildlik «Tarix», İbn Xəldunun 6 cildlik «Tarixül- aiət», Qəlqəşəndinin 14 cildlik «Sübhül əşa» əsərləri, Osmanlı İmperatorluğunun 700-cü il dönümü münasibətilə çap olunmuş 12 cildlik «Osmanlı Ensiklopediyası», 33 cildlik «İslam Ensiklopediyası», 4 cildlik «Sosial Bilimlər Ensiklopediyası» və Elmalılı Muhamməd Həmdi Yazırın 10 cildlik «Hakk Dini Kuran Dili» kimi çox dəyərli kitab kolleksiyaları mövcuddur. Fondun həcmi 75 000 nüsxədən artıqdır. 
    Nadir və qiymətli nəşrlər fondunda 6 000 nüsxədən artıq ədəbiyyat mühafizə edilir. Burada MEK-ın nəşrlərinin ən qiymətli nümunələrini –XVII-XX əsrin nəşr kolleksiyalarını, keçmiş sovet dövründə «məxfi» qrifi ilə qadağan olunmuş kitabları, körkəmli şəxsiyyətlərin avtoqrafları ilə, yeganə nüsxələri qalmış çap əsərlərini və s. özündə cəmləşdirir. Burada hər hansı tarixi keçid mərhələsinin xarakterizə edən kitablar, ictimai inkişafın real əks etdirən tarixi əhəmiyyətli hadisələrin faktiki şahidi olmuş və onların dərk edilməsində xüsusi əhəmiyyət kəsb edən çap məhsulları, regional əhəmiyyətli yerli nəşrlər külliyyatı, etnik, ölkəşünaslıq, fərdi və xüsusi kolleksiyalar əks olunub. Fondun kolleksiyaları Azərbaycanın və eləcə də bütün Qafqazın və Rusiyanın tarixini, mədəniyyətini öyrənən tədqiqatçılar üçün maraqlı olan mənbələrlə zəngindir. Məsələn, «O politiçeskom suhestovovanii Karabaxskoqo xanstva s 1747 po 1805 qod» (Şuşa 1901), Abdul-Lətif Gfendi «İstoriə Şekinskix xanov», (1926), «Statistiçeskoe opisanie Naxiçevanskoy provinüii» (1833), «Materialı dlə izuçeniə gkonomiçeskoqo bıta qosudarstvennıx krestğən Zakavkazskoqo kraə» (Tiflis, 1885), Rollen «Drevnəə istoriə ob eqiptənax, o karfaqenənax, ob assirianax, o vavilonənax, o midənax, persax, o makedonənax i o qrekax» (1749), Marr N Ə. «Kavkaz i pamətniki eqo duxovnoy kulğturı» (1919), Latışev V.V. «İzvestiə drevnix pisateley o Skifii i Kavkaze» (Bez vıx. dan), Fituni A.P. «İstoriə narodnıx leqend o klade Aleksandra Makedonskoqo v Şirvane» (1927), Rikot «Monarxiə Tureükaə» (1741), F.A. Brokqauz və İ.A. Efronun «Ensiklopedik lüğət»i (1890), Qranat qardaşları «Rusiya litoqrafiya İnstitunun ensiklopedik lüğəti», «Derbend-name or the history of Derbend» (1851), Maspero G. «Histoire Ancienne des peuples de l’ orient» (1876). Şöbədə nadir nüsxələrin mühafizəsi ilə əlaqədər müəyyən işlər görülüb. Ən qədim nəşr tarixinə görə nüsxələr, təxmini 500 kitab fazalı konservasiyadan keçib, mikroiqlimli konteynerlərdə yerləşdirilib.
    MEK-ın fondları kitabxana kollektoru, kitab ticarəti müəssisələri, nəşriyyat və poliqrafiya müəssisələri, abunə, məcburi nüsxə, beynəlxalq kitab mübadiləsi və hədiyyələr yolu ilə komplektləşdirilir. Bu zəngin informasiya ehtiyatlarından oxucuların səmərəli istifadəsini təmin etmək məqsədilə Mərkəzi Elmi Kitabxanada çoxsahəli məlumat-biblioqrafiya aparatı- k a t a l o q –k a r t o t e- k a s i st e m i yaradılmışdır. Burada 10 milyondan artıq informasiya daşıyıcısı əks etdirilmişdir. Son zamanlar MEK fondlarının elektron informasiya daşıyıcılarına köçürülməsi, Azərbaycan elminin son nailiyyətlərini İNTERNET vasitəsilə təbliği, oxucuların informasiya tələbatlarının dünya informasiya məkanından ödənilməsi istiqamətində daha geniş fəaliyyət göstərir.
    Eyni zamanda MEK Akademiya sistemindəki 27 kitabxananın fəaliyyətini istiqamətləndirən metodiki mərkəzdir.
    Hazırda MEK-da 123 nəfər əməkdaş çalışır, bunlardan 3- elmlər doktoru, 14- elmlər namizədidir. Kitabxanada 11 şöbə fəaliyyət göstərir: Ədəbiyyatın elmi komplektləşdirilməsi şöbəsi; Qərbi Avropa ədəbiyyatı şöbəsi; Şərq ədəbiyyatı şöbəsi; Milli ədəbiyyat şöbəsi; Elmi kataloqlaşdırma şöbəsi; Xidmət şöbəsi; Fondun təşkili, mühafizəsi və istifadəsi şöbəsi; Biblioqrafiya şöbəsi; Kitabxanaşünaslıq şöbəsi; Kitabxana proseslərinin avtomatlaşdırılması şöbəsi; Sənədlərin konservasiyası, bərpası və surətçıxarma şöbəsi.
    «Ədəbiyyatın elmi komplektləşdirilməsi şöbəsi» (1930) AMEA ETM-də aparılan elmi-tədqiqatların mövzularına müvafiq MEK-ın fondlarını azərbaycan və rus dilində çap və elektron elmi ədəbiyyatla komplektləşdirməklə məşğul olur. Ədəbiyyatın komplekləşdirilməsi abunə, alınma və hədiyyələr yolu ilə həyata keçirilir. Nəşriyyatlardan kitabları CD-lərdə əldə etməklə MEK-da yaradılacaq elektron kitabxananın zənginləşməsinə xidmət edir. MDB ölkələri ilə kitab mübadiləsini təşkil edir və aparır. Mübadilə fondunu komplektləşdirir, toxunulmaz fondu formalaşdırır. Beynəlxalq kitab mübaliləsi məqsədilə Qərbi Avropa və Şərq ölkələrindəki partnyorlarına ədəbiyyatın göndərilməsini təmin edir. Müasir şəraitdə ədəbiyyatın komplektləşdirilməsi problemləri istiqamətində və b. elmi-tədqiqat işləri aparır. 
    «Qərbi Avropa ədəbiyyatı şöbəsi» (1967) Qərbi Avropa dövlətlərlərin iri kitabxanaları, müxtəlif təşkilatları, universitetləri və ayrı-ayrı alim və mütəxəssislərlə beynəlxalq kitab mübadiləsini təşkil edir və həyata keçirir. AMEA ETM-də aparılan tədqiqatların təmayülünə müvafiq Qərbi Avropa ölkələrində nəşr edilmiş çap və elektron elmi ədəbiyyatla fondları komplektləşdirir və ədəbiyyatın elmi kataloqlaşdırılması /elmi işlənməsi və təsnifləşdirilməsi/ ilə məşğul olur. Qərbi Avropa dillərində əlifba və sistemli kataloqların və «Azərbaycan xaricdə» biblioqrafik kartotekasının təşkili və aparılmasını həyata keçirir. Oxuculara biblioqrafik informasiya xidməti göstərir: «Azərbaycan xaricdə» biblioqrafik göstəricisinin, kitabxanaya Qərbi Avropa dillərində yeni daxil olan ədəbiyyatın /kitab və dövri nəşrlər/ biblioqrafik informasiya bülletenlərinin, Bakı şəhərinin kitabxanalarına daxil olan Qərbi Avropa dilləridə Şərqə aid ədəbiyyatın çap kataloqlarının tərtibi və çapa hazırlanmasını həyata keçirir. Qərbi Avropa dillərində ədəbiyyatın kataloq və kartotekalar sisteminin, ədəbiyyat fondlarının, çap kataloqlarının istifadə səmərəliliyinin öyrənilməsi istiqamətində elmi-tədqiqat işləri aparır. 
    «Şərq ədəbiyyatı şöbəsi» (1971) Şərq ölkələri ilə beynəlxalq ədəbiyyat mübadiləsini aparır. AMEA ETM-də aparılan tədqiqatların təmayülünə müvafiq Şərq ölkələrində nəşr edilmiş çap və elektron elmi ədəbiyyatla fondları komplektləşdirir, mühafizəsini təşkil edir və ədəbiyyatın elmi kataloqlaşdırılması ilə /elmi işlənməsini və təsnifləşdirilməsi/ məşğul olur. Şərq dillərində ədəbiyyatın əlifba və sistemli və s. kataloqların təşkili və aparılmasını həyata keçirir. Oxu zalında ədəbiyyatın istifadəsini təmin edir. Oxuculara biblioqrafik informasiya xidməti göstərir: «Azərbaycan xaricdə» biblioqrafik göstəricisinin, kitabxanaya Şərq dillərində yeni daxil olan ədəbiyyatın /kitab və dövri nəşrlər/ biblioqrafik informasiya bülletenlərinin, Bakı şəhərinin kitabxanalarına Şərq dillərində daxil olan ədəbiyyatın kataloqlarının tərtibini həyata keçirir. Şərq dəllərində ədəbiyyatın kataloq və kartotekalar sisteminin, çap kataloqlarının, ədəbiyyat fondlarının istifadə səmərəliliyinin və oxucuların sorğularına uyğunluğunun öyrənilməsi istiqamətlərində elmi-tədqiqat işləri aparır. 
    «Milli ədəbiyyat şöbəsi» (2002) Azərbaycan dilində ədəbiyyatın elmi kataloqlaşdırılması /elmi işlənməsi və təsnifləşdirilməsi/, əlifba və sistemli kataloqların təşkili və aparılmasını həyata keçirir. MEK-nın fondlarında olan azərbaycan dilində ədəbiyyatın kataloqunun bir hissəsini «Gələcək naminə» təşkilatının yaratmış olduğu və internet istifadəçiləri üçün nəzərdə tutlmuş elektron kataloq proqramına daxil etmişdir. Hazırda kataloq-kartoteka sisteminin istifadə səmərəliliyinin öyrənilməsi istiqamətində elmi-tədqiqatlar aparır. 
    «Elmi kataloqlaşdırma şöbəsi» (1926) Kitabxanaya rus dilində daxil olan ədəbiyyatın elmi kataloqlaşdırılmasını /elmi işlənməsi və təsnifləşdirilməsi/ həyata keçirir. Mərkəzi əlifba və sistemli kataloqların təşkili və aparılması ilə məşğul olur. Biblioqrafik informasiya xidməti göstərir: kitabxanaya rus dilində yeni daxil olan dövri və nəşri davam edən ədəbiyyatın biblioqrafik göstəricilərini tərtib edir. Sistemli kataloqların istifadəsinin səmərəliliyinin və oxucuların sorğularına uyğunluğunun öyrənilməsi istiqamətində elmi-tədqiqat işləri aparır. 
    «Xidmət şöbəsi» (1926) abonement, ümumi və dövri nəşrlərin oxu zalları, kitabxanalararası abonement (KAA) vasitəsilə kitabxananın elmi fondlarına istinadən oxucu tələbatının ödənilməsini həyata keçirir. Oxu zallarının yardımçı fondlarını oxucuların tələbatlarına müvafiq olaraq ədəbiyyatla komplektləşdirir. Yeni ədəbiyyatın, mövzu və yubiley sərgilərini (o sırada səyyar) təşkil edir. Elmi-kütləvi tədbirlər təşkil edir. Avtomatlaşdırılmış recimdə oxucuların qeydiyyatını aparır. Kitabxana fondlarının oxucu sorğularına uyğunluğunun və rədd cavablarının səbəblərinin öyrənilməsi, oxucuların tərkibinin təhlili ilə bağlı təqiqatlar aparır. 
    «Fondun təşkili, mühafizəsi və istifadəsi şöbəsi» (1925) alim və mütəxəssislərin təlabatını ödəyən elmi fondların formalaşdıılmasını, yerləşdirilməsini, mühafizəsini və bu fondlardan oxuculara ədəbiyyatın verilməsini təşkil edir. Elmi fondların tədqiqini aparır, nadir, xüsusi qiymətli nəşrlərin seçilməsini, elmi işlənməsini, mühafizəsini və istifadəsini həyata keçirir. Məzmunca köhnəlmiş və yararsız ədəbiyyatı fondlardan çıxarır və aktlarlarını tərtib edir. Topoqrafik kataloqla aparılan işi təşkil edir. Elmi fondların oxucular tərəfindən istifadəsinin və bu fondların oxucuların sorğularına uyğunluğunun öyrənilməsi istiqamətində elmi-tədqiqat işləri aparır. 
    «Biblioqrafiya şöbəsi» (1959) uçot-qeyd, mövzu və "Azərbaycanın elm və mədəniyyət xadimləri" seriyası kimi biblioqrafik göstəricilər tərtib edir. Dövlət təşkilatlarına, müxtəlif elm müəssisələrinə, alim və mütəxəssislərə biblioqrafik informasiya xidmətini təşkil edir və həyata keçirir: Kitabxanaya yeni daxil olan ədəbiyyatın biblioqrafik informasiya bülletenlərini /kataloq/, yazılı mövzu biblioqrafik arayışlar tərtib edir, şifahi arayışlar verir. MEK-nın məlumat-biblioqrafiya aparatı sistemində mühüm yer tutan "Azərbaycanda elm və mədəniyyət" adlı biblioqrafik kartotekasının təşkili və aparılması məqsədilə kitabxanaya azərbaycan və rus dilində daxil olan 150 addan artıq qəzet və jurnaldan elmi məqalələrin seçilməsi, kartotekada əks etdirilməsi ilə məşğul olur. Məlumat-biblioqrafiya nəşrləri fondunu komplektləşdirir və istifadəsini təşkil edir. «Aərbaycanda elm və mədəniyyət» adlı kartotekanın, tərtib etdiyi biblioqrafik göstəricilərin, informasiya bülletenlərinin oxucular tərəfindən istifadəsinin öyrənilməsi istiqamətində elmi-tədqiqat işləri aparır. 
    «Kitabxanaşünaslıq şöbəsi» (1969) müxtəlif metodik vəsaitlər və şöbələrin fəaliyyətini tənzimləyən sənədlərlə nəticələnən kitabxana işi sahəsində aktual nəzəri və təcrübi məsələlərə aid elmi tədqiqatların təşkili və aparılmasını həyata keçirir. Dünyanın ən iri kitabxanalarının kitabxana işi sahəsində innovasiyaların öyrənilməsi və MEK-da tətbiqi istiqamətində iş aparır. AMEA MEK-ın və ETM-dəki kitabxana şəbəkəsinin işinə metodiki rəhbərlik edir. İxtisaslaşdırılmış fondun kitabxanaşünaslığa, biblioqrafiyaşünaslığa, kitabşünaslığa və informatikaya dair ədəbiyyatla komplektləşdirilməsi, kataloqlaşdırılması və xidmətinin təşkili ilə məşğul olur. Kitabxanaşünaslığa və biblioqrafiyaşünaslığa dair mövzu biblioqrafik kartotekasını aparır.
    «Kitabxana proseslərinin avtomatlaşdırılması şöbəsi» (2002) kitabxana-informasiya işi sahəsində avtomatlaşdırılmış kitabxana-informasiya sistemlərin tətbiqini həyata keçirir. Şöbə kitabxanada iş proseslərinin avtomatlaşdırılmasını Rusiya istehsalı olan «İRBİS-64» avtomatlaşdırılmış kitabxana-informasiya sistemi vasitəsilə reallaşdırır. Şöbə digər şöbələr tərəfindən tərtib olunan bütün sənədləri nəşrə hazırlayır. Kitabxananın veb-səhifəsinin daim təkmilləşdirilməsi və dəstəklənməsi işi də bu şöbənin fəaliyyət spektrinə daxildir. Elektron kataloq və elektron kitabxananın yaradılması istiqamətində iş aparır. İnternet vasitəsilə oxuculara elektron elmi kommunikasiyalar və informasiya xidmətini təşkil edir. 
    «Sənədlərin konservasiyası, bərpası və surətçıxarma şöbəsi» (2002) elmi fondlarda mühafizə edilən nadir və qiymətli nəşrlərin konservasiyasını, sənədlərin bərpasını, surətinin çıxarılmasını həyata keçirir. 
    Azərbaycan Milli Elmlər Akademiyasının Mərkəzi Elmi Kitabxanasında əldə edilən ən böyük nailiyyətlərdən biri «Azərbaycan dövlətçiliyi və Heydər Əliyev kitabxanası»nın 2003-cü ildə yaradılması olmuşdur.
    Kitabxananda ölkəmizin layiqli yetirməsi, dünya müstəvisində tanınan ictimai-siyasi xadim Heydər Əliyevin şərəfli həyatını və dönməz siyasi fəaliyyətini əks etdirən və Azərbaycan dövlətçiliyi ilə bağlı 1 000-ə qədər ədəbiyyat toplanmış, onun elektron kataloqu yaradılmış və oxucuların istifadəsinə verilmişdir. Kitabxananın xidmət səviyyəsi, oxucu çərçivəsi günbəgün genişlənməkdədir. Eyni zamanda Kitabxanda toplanmış materialın əsasında Azərbaycan dövlətçiliyi ilə bağlı mövzu biblioqrafik göstəricilərin tərtibi ilə nəticələnən elmi tədqiqat işləri aparılır. Bundan başqa burada Azərbaycanın görkəmli alim və ictimai xadimlərinin iştirakı ilə elmi-kütləvi tədbirlər keçirilir. 
    AMEA Mərkəzi Elmi Kitabxanasının yarandığı vaxtdan onun fəaliyyətinin muhum istiqamətlərindən biri də e l m i –t ə d q i q a t işləri olmuşdur.
    Hələ 20-ci illərin ortalarında Kitabxananın Elmi-məlumat şöbəsi tərəfindən Azərbaycanın və onunla həmsərhəd olan ölkələrin tarixi, arxeologiyası, etnoqrafiyası və folkloru üzrə materialların intensiv toplanması və elmi biblioqrafiyalaşdırılması ilə əlaqədar əhəmiyyətli işlər aparılmışdır. Bu işlərin nəticəsində "Azərbaycanın biblioqrafiyası üçün materiallar" göstəricisinin 3 buraxılışı - I Buraxılış (1924), II Buraxılış (1924), III Buraxılış (1925)- hazırlanır, 1926-cı ildə isə bu göstəricinin ilk üç buraxılışına "Predmet göstəricisi" nəşr edilir.
    30-cu illərdə də Kitabxanada elmi-biblioqrafik işin gələcək inkişafına xüsusi diqqət yetirilir. 1934-cü ilin sonunda SSRİ EA-nın Azərbaycan filialının institutları və bölmələri ilə birgə bir sıra elmi-biblioqrafik mövzular işlənilir. "Xəzər dənizi və hövzəsinin biblioqrafiyası"; "Azərbaycan ədəbiyyatı göstəricilərinin biblioqrafiyası"; "Azərbaycan haqqında ədəbiyyatın biblioqrafiyası"; "Azərbaycanda türk nəşri. I Buraxılış. İnqilabaqədərki nəşr" və s. bunlara misal ola bilər.
    1935-ci ildən 1945-ci ilə qədər olan dövrdə kitabxananın elmi-biblioqrafik fəaliyyəti ölkəşünaslıq problemləri, kitabxananın kitab və əlyazma fondlarının əsasında kataloq və kartotekaların tərtibi istiqamətində inkişaf etdi.
    1947-ci ildə "SSRİ EA-nın Azərbaycan fililalının son 10 il ərzindəki (1935-1945) nəşrlərinin biblioqrafiyası" adlı iri biblioqrafik vəsait meydana gəldi.
    60-70-ci illərdə Kitabxana problem-tematik xarakterli, ümumi retrospektiv və "Azərbaycanın elm və mədəniyyət xadimləri" seriyasından şəxsi bibiloqrafik göstəricilərin, cari informasiya göstəricilərinin, çap kataloqlarının yaradılması üzrə çoxsahəli iş aparmışdır.
    70-ci illərin əvvəllərində Kitabxana tərəfindən aparılmış ilk çoxaspektli elmi-tədqiqat işi "Azərbaycan Elmlər Akademiyasının kitabaxanalarının fondlarından istifadə səmərəliliyi və onların kompleks elmlər üzrə oxucuların informasiya sorğularına uyğunluğu" olmuşdur.
    Bu tədqiqat işinin son nəticəsi alimlərin informasiya tələbatının öyrənilməsi, operativ, dolğun, dəqiq və differensial xidmət sisteminin yaradılması olmuşdur. Tədqiqat kitabxana fondlarında mühüm əməliyyatların və oxuculara xidmətin təkmilləşdirilməsi üzrə böyük nəzəri və praktiki əhəmiyyətə malik tövsiyələr və əməli təkliflərlə yekunlaşdırılmışdır.
    Mərkəzi Elmi Kitabxananın bütün şöbələrinin aktiv surətdə iştirak etdikləri digər elmi-tədqiqat işinin nəticəsi «Azərbaycan Elmlər Akademiyasının MEK-ın əsas iş proseslərinin vaxt norması» toplusu olmuşdur.
    Normativ toplunun əsas məqsədi–kitabxana əməkdaşlarının əməyinin elmi təşkili, effektivliynin yüksəldilməsi, müvafiq iş növlərinin yerinə yetirilməsi üçün təyin edilmiş vaxt əsasında hər sahədə işin optimal şəkildə təşkil olunmasından ibarət olmuşdur. 
    Kitabxananın fəaliyyətinin bütün dövrlərində fundamental e l m i – b i b l i o q r a f i k əsərlərin yaradılmasına xüsusi diqqət yetirilmişdir. Azərbaycan elminin simasını, onun qazandığı nailiyyətləri, görkəmli elm və mədəniyyət xadimlərinin çoxsahəli tədqiqatlarının biblioqrafik üsulla ümumiləşdirən belə sanballı biblioqrafik tədqiqatlar elmimizin dünya miqyasında tanınmasında, elmi potensialımızın cəmiyyətdə təbliği və istifadə edilməsində çox böyük əhəmiyyət kəsb edir.
    Bu vaxta qədər 300-dən artıq müxtəlif biblioqrafik tədqiqatlar hazırlamış Mərkəzi Elmi Kitabxana geniş xronoloci dövrü əhatə edən m ö v z u b i b i l o q r a f i k g ö s t ə r i c i l ə r i n hazırlanmasına xüsusi diqqət yetirmişdir. Bunların sırasında 1980-1989-cu illərdə nəşr edilmiş 6 cildlik «Azərbaycanda neft» (1920-1970) adlı biblioqrafik tədqiqat xüsusi yer tutur.
    Kitabxana müxtəlif illərdə Azərbaycan EA alimləri ilə birgə təbiət elmləri sahəsində mövzu bibiloqrəfik göstəricilər hazırlamışdır: «Neftdən çirklənmiş torpaqların təmizlənməsi»; «Dünyanın bir sıra ölkələrinin suvarılan torpaqları»; «Azərbaycanda sel hadisələri»; «Efir yağları və onların istifadəsi»; «Xlorxolinxlorid /Tur/ və onun tərəvəzçilik, üzümçülük, meyvəçilik və pambçıqlıqda tətbiqi»; «Dünyanın bir sıra ölkələrinin torpaq kadastrı və torpaq örtüyündən səmərəli istifadə olunması»; «Azərbaycanda üzümçülük»; «Bitki mənşəli yağlar»; «Qidaya məxsus təbii boyaqlar» və b. belə göstəricilərə misaldır.
    70-80-ci illərdə Kitabxananın «Sovet Azərbaycanında elmin inkişafı», «Azərbaycanın tarixi», «Azərbaycan ədəbiyyatı Şərq mənbələrində», «Azərbaycan alimləri dünya mətbuatında», «Xəzər dənizinə dair annotasiyalı biblioqrafik məlumat kitabçası» və b. biblioqrafik nəşrləri çap olunmuşdur. 
    Bunlardan başqa Kitabxana tərəfindən «Azərbaycanda müdafiə olunmuş dissertasiyaların biblioqrafiyası /1920-1975/. I hissə. Humanitar elmlər», «Azərbaycanda müdafiə olunmuş dissertasiyaların biblioqrafiyası /1920-1980/. II hissə. I kitab. Fizika-riyaziyyat və texniki elmlər. Yer haqqında elmlər», «Azərbaycanda müdafiə olunmuş dissertasiyaların biblioqrafik göstəricisi (1920-1980) II hissə. II kitab. Kimya, Kənd təsərrüfatı, biologiya və tibb elmləri», «Sovet Azərbaycanın dövri mətbuatı /1920-1970/» və b. nəşrlər hazırlanmışdır.
    AMEA Rəyasət Heyətinin qərarına əsasən Azərbaycan alimlərinin elmi nailiyyətlərini, onların həyat və yaradıcılığını əks etdirmək məqsədi ilə Kitabxana 1964-cü ildən «Azərbaycanın elm və mədəniyyət xadimləri» seriyasından ş ə x s i b i b l i o q r a f i k g ö s t ə r i c i l ə r çap edir. Bu vaxta qədər Mərkəzi Elmi Kitabxana tərəfindən 100-dən artıq şəxsi biblioqrafik göstərici hazırlanıb çap edilmişdir. Bunlardan: «M.Ə. Mirqasımov», «Y.H. Məmmədəliyev», «H. Hüseynov», «M. Topçubaşov», «M.A. Dadaşzadə» «H.Ə. Əliyev», «M.K. Qaşqay», «A.A. Mahmudov», «B. Nəbiyev», «Z. M. Bünyadov», «Ü. Hacıbəyov», son illərdə, «F.Q. Maqsudov», «C. Əliyev», «A. Axundov», «C. Quliyev», «K. Kərimov», «A. Əliyev», «R. Əfəndi», «C. Qiyasi», «M.Əliyev», «Z. Əliyeva», «B. Əskərov», «A. İmanquliyeva», «R.Əliyev» «İ. Həbibbəyli», «X. Məmmədov», A..Abbasov və b. qeyd etmək olar.
    Mərkəzi Elmi Kitabxana hazırladığı u ç o t – q e y d b i b l i o q r a f i k g ö s t ə r i c i l ə r d ə n Azərbaycan Elmlər Akademiyasının müəyyən dövr çərçivəsində elmi fəaliyyətini yekunlaşdıran EA nəşrlərinin biblioqrafiyasını qeyd etmək lazımdır. Bunlardan7 kitabda əks olunmuş «Azərbaycan SSR EA nəşrlərinin biblioqrafiyası. I cild /1923-1945/», «Azərbaycan SSR EA nəşrlərinin biblioqrafiyası. II cild /1945-1959/», «Azərbaycan SSR EA nəşrlərinin biblioqrafiyası. III cild. /1960-1965/» göstərmək olar.
    Məlum olduğu kimi, Kitabxanada B.N.Zaxoder, Y.E.Bertels, Y.A.Belyayev, Y.A.Paxomov, Z.Hüseynzadə, M.İbrahimov, İ.D.Mustafayev, M.Ə.Useynov, maestro Niyazi və b. elm və mədəniyyət xadimlərinin ş ə x s i k i t a b x a n a l a r ı saxlanılır. Oxucuları onların şəxsi kolleksiyalarına daxil olan ədəbiyyatla tanış etmək məqsədi ilə çap kataloqları hazırlanır. Belə ki, MEK-da saxlanılan B.N.Zaxoderin, M.Ə.Useynovun, İ.D.Mustafayevin və Y.E.Bertelsin şəxsi kitabxanalarının kataloqları tərtib edilib oxucuların istifadəsinə verilmişdir.
    Mərkəzi Elmi Kitabxana həmçinin kitab fondunun ayrı-ayrı hissələrinin çap kataloqlarını da nəşr edir. «Şərq fondunda saxlanılan fars dilində kitabların kataloqu», «Şərq fondunda saxlanılan türk dilində kitabların kataloqu», «MEK-da azərbaycan dilində ərəb əlifbası ilə saxlanılan kitabların kataloqu» belə nəşrlərə nümunə ola bilər.
    2003-cü ildə elmi müəsssisə statusunu almış MEK hələ 70-ci illərdən kitabxana işinin nəzəri problemlərinə dair tədqiqat işləri ilə məşğul olur.
    MEK-ın elmi araşdırmalarının nəticələri onun 5 buraxılışdan ibarət «Elmi əsərlər»ində dərc edilmişdir. «Elmi əsərlər»lə yanaşı MEK 2000-2004-cü illərdə «Orucov qardaşları mətbəəsi», «Qafqaz ərazilərinin və xalqlarının təsvirinə dair materiallar toplusu», «ABŞ Konqres Kitabxanası», «Füzuli sehri», «AMEA kitabxana sisteminin fəaliyyətini tənzimləyən sənədlər toplusu» (I və II bur.), «Veblioqrafiya» və s. kitab, nəzəri və metodiki əsərlər çap etmişdir.
    AMEA-nın Mərkəzi Elmi Kitabxansı fəaliyyətinin bütün dövrlərində bexnəlxalq elmi əlaqələrin yaradılmasına və daha da genişləndirilməsinə boyük əhəmiyyət vermişdir. 
    Kitabxana müxtəlif illərdə xaricdə (Türkiyə, Rusiya, Ukrayna, Baltikyanı ölkələr) keçirilmiş bir sıra beynəlxalq elmi konfrans və müşavirələrin iştirakçısı olmuşdur. Eyni zamanda xarici mütəxəssislərin iştirakı ilə MEK-da bir neçə konfrans və müşavirələr keçirilmişdir. Əcnəbi qonaqların dəfələrlə Kitabxanaya gəlişi də beynəxalq əlaqələrin möhkəmlənməsinə lazımı təsir göstərmişdir.
    Mərkəzi Elmi Kitabxana respublikada beynəlxalq kitab mübadiləsi mərkəzidir. Kitabxana ABŞ, İngiltərə, Fransa, Almaniya, İtaliya, Türkiyə, İran, Səudiyyə Ərəbistanı, Misir Ərəb Respublikası, MDB dövlətləri və digər ölkələrin Akademiyaları, Elmi-tədqiqat İnstitutları, kitabxana və informasiya təşkilatları, cəmiyyətləri və assosiasiyaları, ali təhsil müəssisələri, nəşriyyatlar, redaksiyalar, ayrı-ayrı elm və mədəniyyət xadimləri ilə əlaqə yaradaraq, ədəbiyyat və informasiya mübadiləsi aparır. Hazırda Kitabxana dünyanın 63-ə yaxın dövlətinin 610 təşkilatı ilə mübadilə və informasiya əlaqələri aparır. Beynəlxalq kitab mübadiləsi (BKM) MEK-nın fondlarının komplektləşdirilməsinin əsas mənbələrindən biridir. Son illər beynəlxalq kitab mübadiləsi vasitəsilə MEK-ya hər il orta hesabla 4000 - 4500 nüsxə xarici ədəbiyyat daxil olur.
    MEK partnyorlarla işgüzar münasibətlərin möhkəmləndirilməsi üçün müxtəlif tədbirlər həyata keçirir. Belə ki, MEK Bakıda fəaliyyət göstərən xarici ölkə səfirlikləri – Türkiyə, İran, İraq, Misir və Səudiyyə Ərəbistanı Krallığı, Yaponiya, Fransa, Almaniya, Norveç və s. ilə işgüzar əlaqələr yaratmışdır. Nəticədə, «Azərbaycan-Fransa elmi-mədəni əlaqələr zalı» açılmışdır (2002), Fransadan 1000 avro dəyərində ədəbiyyat alınmışdır (2003), Səudiyyə Ərəbistanı Krallığının Azərbaycandakı Səfirliyi tərəfindən 600 nüsxə qiymətli ədəbiyyat hədiyyə verilmişdir (2002), Alman Tədqiqat Cəmiyyəti tərəfindən Leopold Qmelinin 734 cildlik «Kimya məlumat kitabı» hədiyyə verilmişdir (2003) və s.
    80 illik fəaliyyəti dövründə Mərkəzi Elmi Kitabxana Azərbaycan elmini dünya elmi səviyyəsinə çatdırılması üçün müstəsna xidmət göstərmişdir və uğurlu nəticələr əldə etmişdir. Kitabxanın əməyi dəfələrlə diplom və fəxri farmanlarla mükafatlandırılmışdır. Əldə edilmiş nailiyyətlər Kitabxananın kollektivinin səmərəli əməyinin nəticəsidir. Müxtəlif illərdə Mərkəzi Elmi Kitabxananın bir sıra əməkdaşı dövlət tərəfindən orden və medallarla təltif edilmiş, «Əməkdar 

